
Madame COUTO Paula 

Conseillère communale 
 
15, rue Amalbergue 
 
L-4806 RODANGE 
 
 

      

2026.73027.SECR – E. Referenz Péiteng, de 17. September 2026 

Betreff: Är Froe vum 17. August 2026 
(Den Dossier gëtt beaarbecht vum Här Yves Schiltz - Tel.: 50 12 51 - 3011) 

Madamm Couto, 

An Ärem Bréif vum 16. August 2026 , deen der Gemengeverwaltung de 17. August 2026 per Email zougestallt 
gouf, stellt Dir dem Schäfferot follgend Froen : 
 

Här Buergermeeschter, wäert Membere vum Schäfferot, 
 
An Ärer Äntwert vum 4. Juli 2025 Referenz 2025.67082.SECR gëtt uginn, datt aktuell ronn 10 gréisser 
Chantieren am Héich- an Déifbau lafen an 9 weider Projeten an der Planung sinn. Dobäi handelt et sech ënner 
anerem ëm Schoulen, Maison-Relaisen a Stroossebauaarbechten. Aus der Äntwert geet awer net ervir, op wéi 
enger Basis dës Projeten un Entreprisë verginn goufen. Ech bieden ëm eng detailléiert Opstellung pro Projet, 
fir d'Transparenz bei der Vergab vun den ëffentlechen Opträg nozevollzéien. 
 
An deem Zesummenhang an op Basis vum Artikel 25 vum Gemengegesetz, wéilt ech Iech folgend Froe stellen: 
 
1. Wéi vill vun den aktuelle Projeten an de Projeten an der Planung falen ënnert d'Bestëmmunge vum Gesetz 
vum 8. Abrëll 2018 iwwer d'ëffentlech Opträg (loi du 8 avril 2018 sur les marchés publics) 
 
2. Fir wéi eng vun dëse Projeten ass eng ëffentlech Ausschreiwung duerchgefouert ginn? 
 
3. Wéini goufen déi jeeweileg Ausschreiwungen publizéiert (Datum an, wa méiglech, Referenz oder 
Publikatiounsplattform)? 
 
4. Wéi vill Projeten oder Opträg sinn ouni ëffentlech Ausschreiwung verginn oder realiséiert ginn? 
 
5. Fir all Projet, deen ouni ëffentlech Ausschreiwung verginn gouf, op wéi eng gesetzlech Ausnam 
aus dem Gesetz vum 8. Abrëll 2018 huet sech de Schäfferot gestäipt? 
 
6. Kënnt de Schäfferot eng komplett Opstellung vun alle Chantieren a Projeten, bei deenen d'Gemeng Péiteng 
zënter dem Akraafttriede vum Gesetz vum 8. Abrëll 2018 iwwer d'ëffentlech Opträg als Bauhär oder 
Optraggeber opgetrueden ass, virleeën? 

Fir all eenzelne Projet bieden ech ëm déi folgend Informatiounen: 
 
•den Numm an eng kuerz Beschreiwung vum Projet; 
•de geschätzten an de definitiven Optragswäert; 
•ob de Projet ënnert d'Bestëmmunge vum Gesetz vum 8. Abrëll 2018 iwwer d'ëffentlech Opträg gefall ass; 
•wéi eng Vergabeprozedur applizéiert gouf; 
•den Datum vun der Publikatioun vun der Ausschreiwung an d'Referenz vun der Publikatioun; 
•den Numm vun der Entreprise oder den Entreprisen, déi den Optrag zougeschwat kruten; an, falls keng 
ëffentlech Ausschreiwung duerchgefouert gouf, op wéi eng gesetzlech Ausnam sech de Schäfferot gestäipt 
huet an aus wéi engem Grond. 
 
Mat Respekt, 
Paula Couto, 
Gemengeconseiller 

 
 
Hei dem Schäfferot seng Äntwert op Är Froen : 
 
Fir e bessert Verständnis muss ee wëssen dat all Liwwerung, Déngschtleeschtung oder Aarbecht fir eng 
ëffentlech Instanz (also och fir eng Gemeng) déi duerch en Drëtte realiséiert gëtt, ënnert d’Bestëmmunge 
vum Marchés-Gesetz falen. Dëst Gesetz baséiert op enger europäescher Direktiv, wou Transparenz, Egalité 
de traitement an Non-discrimination als fundamental Prinzippie gëllen. Des Prinzippie gëllen och falls eng 
Ausname-Prozedur benotzt gëtt. 
 
D’Procédure ouverte (besser bekannt ënnert “Ëffentlech Ausschreiwung”) ass dobäi d’Prozedur, op déi ee 
sech am einfachste beruffe kann an déi am Prinzip ëmmer méiglech ass. Si ass awer net déi eenzeg, gesetzlech 
zoulässeg Vergabeform. D’Gesetz kennt ënner anerem d’Procédure restreinte, d’Procédure concurrentielle 
avec négociation, den Dialogue compétitif an, ënner méi strikte Konditiounen, d’Procédure négociée sans 
publication préalable. 
 
Dëst Wëssen ass ëmsou méi wichteg, well de Begrëff „ouni ëffentlech Ausschreiwung“ net mat „ouni 
Vergabeprozedur“ oder esouguer „ausserhalb vum Marchés-Gesetz“ gläichzesetzen ass. Dat sinn zwou 
komplett verschidde Saachen. 
 
Esou ass zum Beispill drop hinzeweisen dat e Bauprojet aus enger Maîtrise d’oeuvre (Architekt, Ingenieur, 
Haustechnik, Statik, etc. ) an enger Rei eenzele Marchés de travaux oder Louse (Gros oeuvre, Toiture, HVAC, 
Gips, Elektrik, Facades, etc.) bestoe kann. Dofir kann een net ëmmer soen „dëse Projet fält ënnert d’Gesetz“ 
an domat ass alles gekläert ; déi eenzel Opträg kënne verschidde Regimmer a Schwellen (Seuils) hunn, wou 
dann och verschidde Prozedure méiglech sinn. 
 
Wann d’Gemeng en Optrag, sprëch Marché public (Liwwerung, Déngschtleeschtung oder Aarbecht) muss 
verginn, gëtt dësen ob Basis vum Marchés-Gesetz analyséiert fir ze bestëmmen ënnert wéi enger Prozedur 
den Optrag muss vergi ginn, respektiv wéi eng eventuell verschidden Alternativ-Prozeduren et ginn. Dëst, fir 
ze garantéieren dat den Optrag ënnert de beschte Viraussetzungen, zum beschte Präis, am optimalen 
Zäitraum, a mat akzeptabele Folgekäschten (Entretien, Ënnerhalt, Liewensdauer, etc.) realiséiert ka ginn. 
 
Um Portail (https://pmp.b2g.etat.lu/entreprise) kann all Persoun mat de verschiddenste Filteren déi national 
Marchés publics / Opträg nosiche wou d’Gesetz d’Obligatioun virgesäit se do ze publizéieren. Wann d’Gesetz 
virgesäit dat se och europäesch publizéiert musse ginn, fënnt een des och ënnert der Adress 
https://ted.europa.eu/fr/. Dësweideren ginn des Ausschreiwungen och a mindestens zwou lëtzebuerger 
Dageszeitunge publizéiert.  
 
Wann en Optrag net um Portail ze fannen ass, dann handelt et sech em en ëffentlechen Optrag deen no der 
Gesetzgebung ouni viregt Publikatioun vun engem Avis de marché ka vergi ginn. Zum Beispill ass aktuell ënner 
dem Livre I bei engem Marché ënner 79.000,00 Euro HTVA eng Procédure négociée oder Procédure restreinte 
sans publication d’avis méiglech, ouni datt nach eng speziell Ausnamesituatioun muss nogewise ginn. Déi 
nächst Tranche läit bei bis zu 144.986,80 Euro HTVA ; do muss bei mindestens dräi Kandidaten eng Offer 
ugefrot ginn. 

https://pmp.b2g.etat.lu/entreprise
https://ted.europa.eu/fr/

Dës Opträg sinn also net „ausserhalb“ vum Marchés-Gesetz, mee am Géigendeel : d’Gesetz gesäit expressis 
verbis d'Méiglechkeet vir, esou eng Prozedur ze benotzen. 
 
Bei der Bewäertung ass tëscht enger Procédure ouverte an deenen anere vum Gesetz ausdrécklech virgesinne 
Vergabeprozeduren ze ënnerscheeden. De Fait, datt bei engem Marché keen ëffentlechen Avis publizéiert 
gouf, bedeit net, datt dëse Marché ausserhalb vum Marchés-Gesetz verginn oder ouni gesetzlech Prozedur 
ofgeschloss gouf. Jee no Wäert, Natur an technesche Charakteristike vum Marché, erlaabt d’Gesetz ënner 
bestëmmte Konditiounen eng Procédure restreinte oder négociée, woubäi d’Wiel vun der Prozedur 
dokumentéiert, a wéi gesetzlech verlaangt, speziell motivéiert gëtt. 
 
Fir präzis op är 4. a 6. Fro betreffend e Listing “vun alle Chantieren a Projeten, bei deenen d'Gemeng Péiteng 
zënter dem Akraafttriede vum Gesetz vum 8. Abrëll 2018 iwwer d'ëffentlech Opträg als Bauhär oder 
Optraggeber opgetrueden ass “ ze äntweren, misst d’Gemeng Iech all Ausgab déi e Marché public betrëfft 
(also all Optrag un en Drëtten) vun de leschten 8 Joer aus dem Budget, mat e puer honnert verschiddenen 
Artikelen eraussichen, an domat mindestens 1 Persoun fir e puer Woche beschäftegen. D’Informatioune vu 
gréissere Liwwerungen, Déngschtleeschtungen oder Aarbechten, déi an de leschten 8 Joer ofgeschloss gi sinn, 
fannt Dir och an den Décompten déi reegelméisseg dem Gemengerot virgeluecht a präsentéiert an och do 
diskutéiert gi sinn.  
 
Firwat eng Procédure négociée heiansdo esouguer méi passend ass : Besonnesch bei komplexe Planungs- an 
Ingenieursleeschtungen ass et net onbedéngt sachgerecht, de Marché op e fäerdegt, komplett fixéiert 
Produkt ze reduzéieren, bei deem een nëmmen Offere géinteneen hält. 
 
Am europäesche Regime erlaabt den Artikel 63 eng Procédure concurrentielle avec négociation, wann 
d’Bedierfnesser net ouni Upassung vun disponibele Léisunge kënne gedeckt ginn, wann et ëm Conceptions 
oder Solutions innovantes geet, wann de Marché wéinst senger Komplexitéit oder senge Risike, Verhandlunge 
verlaangt oder wann déi technesch Spezifikatiounen net mat genuch Präzisioun am Viraus festgeluecht kënne 
ginn. Grad fir Architektur- an Ingenieursleeschtunge weist och den OAI (Ordre des Architectes et des 
Ingénieurs-Conseils) op dës Méiglechkeet hin. 
 
Zu Péiteng betrëfft dëst ënner anerem gréisser Projete wéi de Campus scolaire zu Rodange, d'Museksschoul 
zu Péiteng oder dat neit Police-Kommissariat zu Péiteng. 
 
Hei gëllt : Net manner Konkurrenz aus Bequeemlechkeet, mee eng Prozedur, déi et erlaabt, Qualitéit, 
technesch Léisung, Methodik, Risiken an eventuell Präis mat de Kandidaten ze präziséieren. 
 
De Schäfferot deelt selbstverständlech de Grondprinzip, datt d'Gemeng hir Marchéen transparent, 
gesetzeskonform an am Interessi vun enger gudder Verwaltung vun den ëffentleche Gelder ze verginn huet. 
Gläichzäiteg muss awer och festgehale ginn, datt Transparenz net bedeit, datt all Marché obligatoresch 
ëffentlech ausgeschriwwe muss ginn. Dëst gëtt och net esou vum Gesetz verlaangt.  
 
Mat frëndleche Gréiss, 

De Gemengesekretär, De Buergermeeschter, 

  

  

 

  

  


